
Bílastæði og Landspítalinn



Nýr Landspítali verður að rísa. Öll rök mæla með byggingu spítalans. Því miður hefur ákveðnum stjórnmálamönnum tekist að draga upp þá mynd af uppbyggingu Landspítalans að hún sé lúxus og gæluverkefni. Það er ef til vill til marks um óvandaða umræðu um framtíðaruppbyggingu spítalans að flestir virðast hafa skoðun á umferðinni í kringum hann, svo sem fjölda bílastæða eða stærð fyrirhugaðra hjólageymsla. Minna ber á umræðu um fjárhagslegan ávinning uppbyggingarinnar svo ekki sé talað um faglegan. 



Í þessu tölublaði Skástriks er fjallað um álag á spítalann sjálfan og Slökkvilið höfuðborgarsvæðisins vegna óhentugs húsakosts Landspítalans. Í umfjöllun okkar kemur fram að þriðjungur sjúkraflutninga slökkviliðsins er til kominn vegna þess hve dreifður spítalinn er um alla borg. 



Í dag starfar Landspítalinn á sautján stöðum í borginni og leggur undir sig yfir hundrað fasteignir. Í skýrslu um fjárhagslegan ávinning vegna uppbyggingar nýs Landspítala kemur fram að sparnaður vegna byggingarinnar sé um 2,4 milljarðar árlega. Þá er faglegur ávinningur ótalinn. Sparnaður í stoðkerfi spítalans hljóðar upp á rúmlega 400 milljónir en það er sama kerfi og rekur sjúkraflutninga, lyfjaskutlur, apótek og móttökur svo fátt eitt sé nefnt. 



Tækjabúnaður Landspítalans er mikið til umræðu og nánast vikulega eru skrifaðar fréttir um biluð tæki og mikið viðhald. Nýlega sagði Ríkisútvarpið frá því að Landspítalinn væri farinn að panta notaða varahluti á netinu til að halda tækjum gangandi. Minna fer fyrir umræðu um að núverandi húsnæði leyfir oft ekki kaup á nýjustu tækjum. Þau komast hreinlega ekki fyrir.



Það er miður að óábyrgum stjórnmálamönnum hafi undanfarið tekist að sannfæra stóran hluta almennings um að uppbygging nýs Landspítala sé gæluverkefni lúxusóðra stjórnmálamanna. Erfiður rekstur, óhagkvæmni og úrelt tæki haldast nefnilega í hendur við óhentugt húsnæði sem dýrt er að gera upp. Spítalinn verður ekki efldur nema með nýju húsnæði.

Makríldeilunni hugsanlega að ljúka

Atli Þór Fanndal 

Íslendingar geta vænst þess að fá tæplega tólf prósent af úthlutuðum makrílkvóta ef samningar nást í deilu Norðmanna, Íslendinga, Færeyinga og Evrópusambandsins sem nú hefur staðið yfir í fimm ár. Evrópusambandið fer með samningagerð í málinu fyrir aðildarríki sín en ríkin framseldu samningsréttinn til sambandsins. Á miðvikudag hófst fundur deiluaðila í London og vonir standa til að samningar náist en fundurinn stendur yfir í þrjá daga. Það myndi þá binda enda á hina langvinnu deilu.



Í síðustu viku sagði Kolbeinn Árnason, framkvæmdastjóri Landssambands íslenskra útvegsmanna, í samtali við Vísi.is að nú væri einstakt tækifæri fyrir Íslendinga til að semja. Þá kom fram að LÍÚ vænti þess að samningsaðilar bjóði Íslendingum tólf prósenta hlut af heildarkvóta og það feli í sér tækifæri til samninga, þrátt fyrir að krafa Íslands hafi hljóðað upp á meira.



Samkvæmt upplýsingum Skástriks er rétt að Íslendingum hafi verið boðin tæplega tólf prósenta hlutdeild í heildaraflaheimildum ríkjanna. Sömu heimildir telja þó einnig að íslensk yfirvöld séu hóflega bjartsýn á að samningar náist á fundinum. Talan hefur einnig komið fram í norskum fjölmiðlum.



Vildu tæpan fimmtung

Upphafleg krafa Íslendinga í deilunni var aflahlutdeild upp á sextán til sautján prósent heildarúthlutunar. Því er ljóst að gangi Íslendingar að tilboði um tólf prósent hafa þeir slegið af upphaflegum kröfum. Hins vegar er ljóst að deiluaðilarnir, Evrópusambandið, Noregur og Færeyjar, hafa hækkað tilboð sitt verulega frá upphaflegri kröfu sem hljóðaði upp á að Íslendingar fengju aðeins fimm prósent aflans. 



Hlutfallið segir þó ekki alla söguna því fiskifræðingar hafa lagt til að aflaheimildir verði hækkaðar úr 542 í 890 þúsund tonn á næsta ári. Ástæðan er fyrst og fremst sú að stofnstærð makríls er mun meiri en hingað til hefur verið talið. Það þýðir að þrátt fyrir að lægra hlutfall aflans falli Íslendingum í vil, verði gengið til samninga, aukast aflaheimildir Íslendinga. Þó er vert að geta þess að á meðan samningar hafa ekki náðst geta Íslendingar einhliða ákveðið veiðikvóta makríls innan eigin efnahagslögsögu. Hins vegar er afar mikilvægt að ganga frá samningum, sérstaklega um stjórnun veiða á makríl, þar sem áhyggjur neytenda af takmarkaðri stjórn á makrílveiðum á helstu markaðssvæðum Íslands eru þegar farnar að hafa áhrif á verðmæti makrílsins og ímynd Íslands út á við. 



Langur aðdragandi

Ekkert samkomulag gilti um veiðar á makríl í Norðaustur-Atlantshafi fyrir árið 1999. Það ár gerðu Færeyjar, Noregur og Evrópusambandið samning sín á milli. Sá samningur gilti til ársloka árið 2001 en var þá framlengdur til ársins 2008. Íslendingar og Rússar mótmæltu samkomulagi ríkjanna frá árinu 1999 en það þýddi að löndin voru ekki bundin af samningnum. 



Makrílveiðar Íslendinga fóru úr rúmum fjögur þúsund tonnum árið 2006 í tæplega 37 þúsund tonn árið eftir. Árið 2008 lönduðu Íslendingar svo rúmum 112 þúsund tonnum af makríl. Evrópusambandið, Færeyingar og Norðmenn neituðu þrátt fyrir þetta að viðurkenna stöðu Íslands sem samningsaðila í deilunni. Raunar drógu löndin aflatölur Íslendinga í efa og töldu þær alls ekki réttar. 



Það var ekki fyrr en árið 2010 sem Íslendingum var í raun hleypt að samningaborðinu. Fyrsti fundur Íslands með samningsríkjunum var haldinn um miðjan mars árið 2010 í Álasundi í Noregi. Niðurstaða fundarins varð sú að enn bæri mikið í milli aðila en áfram yrði reynt að ná samkomulagi og því var ákveðið að viðræðum yrði haldið áfram.



Þegar íslensk skip hófu makrílveiðar sumarið 2010 jókst óánægja ESB og Norðmanna enn frekar. Sú óánægja var þó aðeins framhald af langvarandi óánægju Noregs og aðildarríkja ESB gagnvart Íslendingum. Raunar höfðu Noregur og ESB ýmist ekki viðurkennt að Íslendingar stunduðu makrílveiðar eða talið verulega ámælisvert hversu mikið Íslendingar veiddu af stofninum. Í grundvallaratriðum hafa forsvarsmenn ESB og Noregs í sjávarútvegsmálum haft sambærilega afstöðu í málinu. Því hefur verið haldið fram að veiðar Íslendinga séu óábyrgar en slíku hafa íslensk stjórnvöld vísað á bug. 



Sumarið 2010 ákváðu Færeyingar að gefa út einhliða makrílkvóta sem nam 85 þúsundum tonna og var því um þrisvar sinnum meira en samkomulagið frá haustinu 2008 kvað á um.



Útvegsmenn vilja semja

Óhætt er að fullyrða að jákvæð teikn séu á lofti varðandi samningsstöðu Íslands í makríldeilunni. Stofnstærð makríls er umtalsvert meiri en samningsaðilar Íslands hafa talið hingað til. Í því samhengi má nefna að Íslendingar hafa undanfarin ár haldið því fram að Noregur og ESB hafi vanmetið stærð stofnsins verulega. Þá ber að geta þess að þingkosningar eru afstaðnar í Noregi en fyrir þær var erfitt að semja þar sem nokkuð augljóst var að í landinu yrðu stjórnarskipti.



Hér heima skiptir þó mestu að LÍÚ hefur sýnt vilja til að ganga til samninga. Ítök LÍÚ eru gríðarlega mikil enda eru samtökin stærsti einstaki talsmaður hagsmuna í málefnum sjávarútvegs hér á landi. Afar ólíklegt er að Íslendingar gangi til samninga nema með samþykki útvegsmanna. Það er til marks um hve áfjáð samtökin virðast nú vera að semja að talsmenn þeirra hafa tjáð sig við flesta fjölmiðla undanfarið og lýst yfir áhuga á að ganga frá samningum.

Húsnæðisekla Landspítalans eykur álag við sjúkraflutninga

Sjúkraflutningamenn fóru rúmlega sjö þúsund ferðir með sjúklinga milli húsakynna Landspítalans á síðasta ári. Spítalinn starfar í dag á sautján stöðum í borginni og samtals í rúmlega hundrað húsum. Alls voru ferðirnar 7199 árið 2012 en þeim hefur fjölgað jafnt og þétt undanfarin ár. 67 ferðir voru neyðar- og bráðaflutningar. Að jafnaði eru því daglega farnar tuttugu ferðir á sjúkrabíl vegna þess hve húsnæði Landspítalans er dreift. 



Úrelt húsnæði

Þessir miklu flutningar eru kostnaðarsamir en það er þó aðeins brot af þeim kostnaði sem Landspítalinn ber í dag af úreltu húsnæði. Vaktaálag er langstærsti kostnaðarliður spítalans sem skýra má af því hve dreifður spítalinn er. Þannig kemur til að mynda fram í skýrslu eignasviðs að árlegur aukakostnaður við bráðakjarna spítalans sem skapast vegna þess hve víða spítalinn starfar er um 770 milljónir. Þá er sams konar kostnaður vegna dag- og göngudeildarstarfsemi sjúklingahótels um 800 milljónir.



440 milljónir fara árlega í súginn vegna dreifðrar stoðstarfsemi við spítalann. Með því er átt við að þar sem klínisk starfsemi fer fram í tveimur húsum þarf einnig stuðning á tveimur stöðum. Þannig þarf til að mynda tvö apótek og, eins og áður segir, mikið og öflugt net til flutninga á sjúklingum. Við bætist svo sérstök lyfja- og sýnaskutla sem rekin er á spítalanum, ásamt því að flytja þarf starfsfólk milli staða og reka móttöku og lager á ýmsum stöðum.



Álagið lendir á öðrum stofnunum

Dreifð starfsemi spítalans veldur ekki aðeins álagi á spítalanum sjálfum og stoðkerfi hans heldur einnig til dæmis hjá Slökkviliði höfuðborgarsvæðisins sem sér um rekstur sjúkrabifreiða og sinnir sjúkraflutningum. Millisjúkraflutningar eru því um þriðjungur af heildar sjúkraflutningum en árið 2012 voru til að mynda 24.131 ferðir farnar allt í allt. Auk þess tekur Neyðarlínan 112 á sig talsvert álag vegna þessara flutninga en hún heldur utan um sjúkraflutninga og ræsir út sjúkrabíla. Þær upplýsingar fengust hjá Neyðarlínunni að bili tæki eða gangi erfiðlega að manna vakt í einum kjarna spítalans skapist nokkuð mikið tímabundið álag í símaveri Neyðarlínunnar.

Hraunið hans Kjarvals

Listamaðurinn Jóhannes Kjarval festi Garða- og Gálgahraun á striga. Á svæðinu er hraunmyndun sem oftast er kölluð Kjarvalsklettur sökum þess að hún var fyrirmynd að frægum kletti í verkum Kjarvals. Í skjóli undir klettaveggnum má sjá litla hleðslu þar sem Kjarval hefur setið og málað. Ofan við klettinn eru svo ummerki um vinnu listamannsins þar sem hann hefur skolað liti af penslum sínum.



Kjarval málaði myndir af íslenskum mosa og hraungrjóti. Með því hafði hann áhrif á Íslendinga og kenndi þeim að meta fegurðina sem býr í þessum náttúruperlum en áður var náttúrufegurð einkum talin felast í tignarlegum fjöllum, birkihríslum og grænum túnum. 



Deilurnar um lagningu Álftanesvegar þvert yfir Garðahraun á jaðri Gálgahrauns taka á sig margar myndir og snúast ekki aðeins um eldhraunamyndanir, sem njóta sérstakrar verndar á Íslandi. Andstæðingar vegaframkvæmdarinnar benda á að vegurinn höggvi nærri þeim menningarverðmætum sem fólgin eru í sporum Kjarvals á svæðinu. Þá er deilt um þörf fyrir veginn, útivistarsvæðið sem hann óneitanlega þrengir að og kröfu íbúa Prýðahverfis um lagningu nýs vegar og breytta notkun á veginum sem þegar er til staðar.



Sótti í nærliggjandi svæði

Sökum takmarkaðs fjárhags ferðaðist Kjarval ekki langar vegalengdir á fyrstu árum ferils síns og fram til 1939 heimsótti hann aðallega Þingvelli og svæði í nágrenni Reykjavíkur, þar á meðal Gálgahraun. Eftir því sem efnahagur hans rýmkaðist og vinsældir verka hans meðal almennings jukust ferðaðist Kjarval víðar um landið. 



Saga Kjarvals er saga íslenskrar myndlistar

Kjarval fæddist í Efriey í Skaftafellssýslu árið 1885 en flutti sautján ára gamall til Reykjavíkur. Þá hafði hann þegar sýnt myndlist mikinn áhuga og einsetti sér að mennta sig og taka framförum á því sviði. Hann starfaði sem sjómaður og sinnti ýmsum verkastörfum í landi en teiknaði og málaði þegar tími vannst til. Kjarval naut handleiðslu Þórarins B. Þorlákssonar, sem fór fyrstur Íslendinga gagngert til útlanda til að læra myndlist. Myndlistasýning Þórarins árið 1900 er meðal annars talin fyrsta opinbera myndlistasýningin á Íslandi. Þá má nefna að Ásgrímur Jónsson listmálari, sem fyrstur Íslendinga gerði myndlist að sínu aðalstarfi, var Kjarval einnig innan handar og veitti honum leiðsögn.



Mikilvægi Kjarvals í íslenskri myndlistarsögu og mótun íslenskrar myndlistar er auðvelt að vanmeta. Viðfangsefni hans var gjarnan náttúra og umhverfi sem okkur er öllum nokkuð kunnugt. Þau okkar sem fædd eru eftir líftíma Kjarvals geta átt erfitt með að skilja áhrif listamannsins á vitund almennings og upplifun á íslenkri náttúru. Í verkum sínum túlkaði Kjarval fegurðina sem birtist í mosa og hrauni; náttúrufyrirbrigðum sem á tíma listamannsins, eins og í dag, fundust víða og þóttu ekki fela í sér sérstaka fegurð. Þá er vert að benda á að hraunlendur voru í hugum margra landsvæði með lítið notagildi þar sem það nýtist hvorki sem beitiland né til ræktunar. Jafnvel í Reykjavík nútímans, sem er margfalt fjölmennari og stærri en Reykjavík Kjarvals, er mosi og hraun harla hversdagslegt. Til marks um það þarf ekki annað en að benda á verslun IKEA í Garðabæ en í miðri hraunbreiðunni geta Íslendingar nútímans keypt sér sænsk húsgögn, framleidd fyrir alþjóðamarkað. Það þarf því ákveðna fegurðarskynjun til að sjá hið fallega í hrauninu fremur en hið hversdagslega – og þar hafði Kjarval mikil áhrif á landa sína.



Torf- og timburhús – ekki glerhallir og vegslaufur

Reykjavík á tímum Kjarvals var ekkert lík Reykjavík dagsins í dag. Um aldamótin bjuggu í Reykjavík tæplega 7000 manns, flestir í torf- eða timburhúsum. Ferðalag í Gálgahraun var annað og meira en það er í dag. Það er meðal annars í þessu ljósi sem svæði eins og Gálgahraun eru svo verðmæt. Penslaför Kjarvals á hraunmyndunum í Garðabæ eru ekki aðeins minnisvarði um málarann; þau eru minnisvarði um breytt viðhorf Íslendinga til náttúru og menningar og hluti af sögu upphafsára íslenskrar myndlistar.

Vellíðan barna og skipulag skólastarfs

Skipulag leikskólastarfs hefur áhrif á vellíðan barna en mismunandi þættir hafa áhrif á skipulagið.  Í hádegisrabbi hjá RannUng (rannsóknarstofa í menntunarfræðum ungra barna) á fimmtudag kynnti Sara Margrét Ólafsdóttir leikskólakennari rannsókn sína á vellíðan barna í tveimur íslenskum leikskólum. Annar skólinn starfar eftir hugmyndum leikskólanna í borginni Reggio Emilia en þar byggist starfið á fyrir fram ákveðnu skipulagi þar sem hópastarf, val og önnur viðfangsefni eru unnin á tilteknum tímum. Hinn leikskólinn starfar eftir kenningu Mihalys Csikszentmihalyi um flæði. Skipulagið þar er sveigjanlegt og byggist á stöðvum sem börnin geta valið á milli. Í rannsókn Söru kemur fram að helstu þættirnir sem höfðu áhrif á skipulag  leikskólastarfsins voru viðhorf starfsfólksins til barna og náms þeirra, efniviður, húsnæði leikskólans og nánasta umhverfi. 



Nákvæmt eða sveigjanlegt skipulag

Leikskólana tvo, Teig og Brekku, valdi Sara vegna skipulags þeirra en það er ólíkt að ýmsu leyti. Á Teigi er skipulagið nákvæmt og tilteknir þættir fara fram á fyrir fram ákveðnum tíma. Dagurinn er oft brotinn upp og börnin skipta úr einu viðfangsefni yfir í annað. Skipulagið er ákveðið af starfsfólki leikskólans og börnin fylgja því. Þegar, og ef, breytt var út af skipulagi á rannsóknartímabilinu var það iðulega vegna þess að starfsfólk vantaði í vinnu. Þá daga var meiri áhersla lögð á frjálsan leik. Á leikskólanum Brekku fylgir starfsfólkið ákveðnu skipulagi en börnin geta gengið í þau verkefni sem þau kjósa helst. Börnin takast á við viðfangsefni á sínum forsendum og fá þann tíma sem þau þurfa, þar sem ekki er unnið út frá ákveðnum tímasetningum. Föstu stundirnar í Brekku tengjast yfirleitt matartímum barnanna. Skortur á starfsfólki hafði ekki áhrif á skipulag deildarinnar á rannsóknartímabilinu.



Vita til hvers er ætlast

Í rannsókninni kemur fram að vellíðan barna í nákvæmu skipulagi, líkt og á Teigi, birtist í því að börnin eru örugg og vita til hvers er ætlast af þeim, þau þekkja skipulagið og vita hvað er í vændum. Börnin þurfa hins vegar oft að bíða eftir að röðin komi að þeim í vali eða þegar skipta á um viðfangsefni og geta sjaldan valið allt í senn: leikfélaga, efnivið og leiksvæði. Þátttaka barna í sveigjanlegu skipulagi býður upp á að þau hafi val um við hvaða viðfangsefni þau fást yfir daginn. Vellíðan barnanna birtist í því að geta valið viðfangsefni, svæði og leikfélaga. Börnin eru einbeitt og athafnasöm og þurfa ekki að keppa við tímann eða þátttöku í ákveðnum viðfangsefnum.



Breytt viðhorf til barna

Viðhorf samfélagsins til barna hefur breyst töluvert frá því sem áður var. Á undanförnum áratugum hefur verið gagnrýnt hvernig þekking úr rannsóknum þróunarsálfræðinnar er nýtt í starfi með börnum. Gagnrýnin beinist meðal annars að því að litið sé svo á að öll börn þroskist og læri á sama hátt. Síðtímahugmyndir mótmæla því að öll börn eigi að fara á sama hátt í gegnum skólakerfið og algildum námsaðferðum er hafnað. Viðhorf til barna hafa þannig færst meira í þá átt að börn séu einstaklingar með ákvarðana- og upplýsingarétt. Þetta viðhorf birtist meðal annars í Barnasáttmála Sameinuðu þjóðanna sem Ísland hefur löggilt. 



Nákvæmt skipulag og umhverfið

Niðurstöður rannsóknarinnar benda til þess að helstu þættirnir sem hafa áhrif á skipulag starfsins á Teigi, sem vinnur eftir nákvæmu skipulagi, séu viðhorf starfsfólksins til barnanna, efniviður, húsnæði leikskólans og nánasta umhverfi hans. Jafnframt fann starfsfólkið fyrir viðhorfum til leikskólastarfsins utan veggja leikskólans sem snéru að ákveðnum þáttum starfsins og höfðu áhrif á starfshætti leikskólans. Þannig fann starfsfólkið fyrir þrýstingi frá skólayfirvöldum og foreldrum um að tilteknum þáttum væri sinnt í leikskólanum. Þetta voru þættir eins og agastjórnun og undirbúningur barnanna fyrir grunnskólagöngu. Auk þess þótti starfsfólkinu að mörg börn á deildinni sem sýndu krefjandi hegðun kölluðu á aukið skipulag.



Sem dæmi um viðhorf starfsmanna til barna sem hefur áhrif á starfið nefnir Sara efasemdir um hversu mikilli hæfni börn búa yfir og hvenær þau geti tekið ákvarðanir sjálf. Í rannsókninni er vitnað í starfsmann Teigs sem nefnir dæmi um atvik þar sem barn er ef til vill ekki hæft til ákvörðunartöku: „[Barnið] lítur á eitthvert barnið sem besta vin sinn en ná samt engan veginn góðum leik saman og ... hafa ekki góð áhrif hvort á annað; samt eiga þau að fá að leika sér af því að barnið lítur svo á að hitt barnið sé vinur þess. Eða eiga fullorðnir að hafa vit fyrir þeim, sko? ... það er eitthvað svona sem maður veltir fyrir sér ..., þ.e.: Hvenær eigum við að ákveða og hvenær eiga þau að ráða?“



Nýting húsnæðis er einnig stór áhrifaþáttur í starfi Teigs. Deildin sem tók þátt í rannsókn Söru hafði afnot af húsnæði og rýmum á ákveðnum tímum vikunnar. Það kallaði á skipulag á starfi barnanna og hafði mikil áhrif á tækifæri barna til að velja sér leiki.



Börn velja vini fram yfir áhugasvið

Börnin á leikskólanum Teigi velja sér viðfangsefni með því að setja mynd af sér á vegg við hliðina á ákveðnu viðfangsefni. Börnin geta meðal annars valið um hlutverkaleik, legó, perlur, púsl, sull og listakrók. Á meðan rannsóknin stóð yfir tók Sara eftir að börnin virtust velja vini fram yfir viðfangsefni. „Mörg börn réttu þumalputtann í átt að vinum sínum til að gefa til kynna að þau hefðu komist á það svæði sem þau óskuðu sér eða höfðu áhuga á,“ segir í rannsókninni en valsvæði lokuðust þegar ákveðnum fjölda var náð. „Svo virtist sem val barnanna ákvarðaðist frekar af því að leika sér með vinum sínum en tilteknum valsvæðum. Í valtímanum sátu tvær stúlkur við borð og voru að perla. Ég spurði þær hvort þeim þætti skemmtilegt að perla. Önnur stúlkan svaraði „já“ en hin „nei“. Ég spurði þá stúlkuna sem sagði nei: „Af hverju valdir þú perlur?“ Stúlkan svaraði: „Af því að Anna valdi perlur.““ Þess ber að geta að engin börn eða starfsfólk er nefnt með réttu nafni í rannsókninni.



Flæði og sveigjanlegt skipulag

Á leikskólanum Brekku er skipulag ekki eins nákvæmt og á Teigi heldur er lögð áhersla á flæði. Á vefsíðu leikskólans kemur fram að í flæði felist að fanga áhuga barnsins þannig að engin utanaðkomandi truflun hafi áhrif á það. Til þess að stuðla að flæði er boðið upp á sveigjanlegt og notalegt umhverfi með spennandi viðfangsefnum. 



Í niðurstöðum rannsóknarinnar kemur fram að það viðhorf starfsfólksins að taka skuli mið af áhuga og ólíkum þörfum barna hefur áhrif á skipulag leikskólans. Líkt og á Teigi hefur efniviður, húsnæði og nánasta umhverfi einnig áhrif. Einnig kemur fram að starfsfólk skólans finnur stundum fyrir neikvæðum viðhorfum utan leikskólans en lætur það ekki hafa áhrif á starfshætti sína. Deildarstjóri á leikskólanum sagði frá því að hún skipulegði starfið út frá áhuga og þörfum barnanna og stefnu leikskólans. Hún legði áherslu á að börnin gleymdu stund og stað í leik og starfi og leitaði eftir áhuga þeirra. „Ég segi þeim ekki hvað þeim eigi að finnast skemmtilegt eða hvernig þau eigi að gera heldur þarf ég að laga mig að þeirra óskum og þörfum og væntingum,“ er haft eftir deildarstjóranum.



Skipulag mótist af þörfum barnanna

Rannsóknin styðst bæði við viðtöl og vettvangsathuganir. Í kaflanum um Brekku má greina að skipulagið þar mótast af þörfum og áhuga barnanna. Sara greinir til dæmis frá því þegar sex börn unnu að ólíkum viðfangsefnum við sama borð: „Ég fylgdist með börnum sem sátu við eitt borð á deildinni og fengust við ólík viðfangsefni, þar sem ein stúlka var að perla, þrír drengir voru að teikna og tveir drengir skoðuðu bók saman,“ skrifar Sara. Tveir drengjanna, sem voru að teikna, stóðu reglulega upp og hreyfðu sig og settust svo aftur niður og héldu áfram að teikna. Þeir töluðu saman á meðan þeir voru að teikna. Þeir skiptust líka á að ropa og hlógu. Drengirnir virtust ekki trufla hin börnin. „Fyrst voru engar athugasemdir gerðar af starfsmanni sem hafði umsjón með deildinni en eitt skiptið, þegar drengirnir stóðu upp og voru í bardagaleik, sagði starfsmaðurinn: „Viljið þið ekki finna ykkur eitthvað annað að gera en að vera í bardagaleik?“ Drengirnir vildu halda áfram að teikna og settust og héldu áfram með teikningar sínar. Þegar þeir voru búnir að vera í rúmlega klukkutíma á þessum stað stóð annar drengjanna upp og sýndi mér mynd sem var tilbúin. Hann hafði teiknað geimskip úti í geimnum.“



Starfsfólk Brekku telur sig stundum finna fyrir neikvæðum viðhorfum til starfsaðferða leikskólans vegna frjálsræðisins sem þar ríkir. Það telur þó að slíkt sé byggt á misskilningi. Sumir haldi til dæmis að ekkert skipulagt starf sé í leikskólanum vegna þess að það er ekki eins sýnilegt og í mörgum öðrum leikskólum. Einn starfsmaður hafði orð á þessu: „Það eru margir sem halda að krakkarnir séu bara frjáls.“ Sami starfsmaður talaði jafnframt um að hún hefði fengið alls konar spurningar eins og: „Hvernig fylgist þið með þeim?“



Börnum líður vel á Teigi og Brekku

Báðir skólarnir eiga það sameiginlegt að vellíðan barnanna er mikil. Starfsfólk beggja leikskólanna hefur samkvæmt rannsókninni svipaðar hugmyndir um vellíðan barna. Það telur vellíðan meðal annars felast í því að börnin séu örugg, glöð, afslöppuð og niðursokkin í leik. Þá telur starfsfólkið það skapa vellíðan að börnin leiki sér við vini sína. Það var nefnt sem merki um að börnunum líði vel ef þau mæta glöð til skólans og vilja jafnvel ekki fara heim í lok dags.



Ályktanir sem dregnar voru af rannsókninni

Þær ályktanir sem Sara dregur af niðurstöðum rannsóknarinnar eru að ekki er einfalt að skipuleggja leikskólastarf og líklega er engin ein rétt leið til þess. Þeir þættir sem hafa ber í huga þegar leikskólastarf er skipulagt með hliðsjón af vellíðan barna eru að börn og starfsfólk viti hvað er í vændum en þurfi þó ekki að keppa við tímann. Einnig er sjálfræði barna mikilvægt þar sem börnin fá að taka þátt í ákvarðanatöku um það sem þau fást við í leikskólanum, til dæmis að velja leiksvæði, leikefni og leikfélaga. Þannig er líklegra að börnin taki þátt í viðfangsefnum sem þau hafa áhuga á og styrki þannig sjálfsmynd sína. 



Umhverfið þarf enn fremur að vera þannig skipulagt að börnin hafi aðgang að því leikefni sem þau þurfa til þess að auðga leik sinn og sköpun. Leggja þarf áherslu á að skipuleggja starfið út frá ólíkum þörfum barna svo hvert og eitt barn geti notið sín á eigin forsendum. Þá þarf að gera raunhæfar kröfur til barnanna og viðfangsefnin ættu ekki að ýta undir samkeppni. Börn þurfa stuðning frá leikskólakennara og öðrum börnum þar sem nám fer fram í samvinnu og samskiptum við aðra. Því þarf að stuðla að því að börn hafi sem flest tækifæri til þess að eiga í samskiptum við önnur börn og fullorðna. Huga þarf að því að skiptistundir séu sem fæstar og biðtími sem stystur fyrir börnin og nýta frekar tímann í leik og starf þar sem börnin eru virkir þátttakendur. 






Auðlegðarskatturinn löglegur

Stálfrúin Guðrún Helga Lárusdóttir tapaði síðastliðinn fimmtudag máli sem hún höfðaði gegn íslenska ríkinu vegna auðlegðarskattsins. Guðrún Helga, sem er eigandi og framkvæmdastjóri Stálskips, krafðist þess að fá 36 milljónir endurgreiddar frá ríkinu en það er sú upphæð sem hún hefur þurft að greiða í auðlegðarskatt. Skatturinn var fyrst lagður á árið 2010 en hann nær til hreinnar eignar umfram ákveðin mörk. Í ár leggst auðlegðarskattur á hreina eign hjóna umfram 100 milljónir króna. Skatturinn er þrepaskiptur en fyrra þrepið, sem nær frá 100 milljónum til 200 milljóna, nemur 1,5 prósentum. Næsta þrep nemur 3 prósentum. Það þýðir að hjón sem eiga hreina eign upp á 101 milljón þurfa að greiða 15.000 krónur í skatt. Stjórnvöld hafa ákveðið að framlengja ekki skattinn, sem rennur út árið 2014.



Tóku stöðu gegn krónunni

Einstakir starfsmenn Kaupþings banka tóku ásamt bankanum stöðu gegn krónunni í aðdraganda hrunsins. Krónan féll vegna þessarar stöðutöku og hún hafði þar með beinar fjárhagslegar afleiðingar fyrir almenning. Þetta er fullyrt í Kjarnanum síðastliðinn fimmtudag og vitnað í skýrslu sem PWC vann. Hagnaður starfsmanna bankans nam hundruðum milljóna króna. Samkvæmt Kjarnanum kannaði embætti sérstaks saksóknara ítarlega fyrir nokkrum árum hvort stórar stöðutökur gegn krónunni væru glæpsamlegar. Niðurstaðan var að svo væri ekki.



Hannes kominn aftur

Hannes Smárason, fyrrverandi forstjóri FL Group, hefur verið ráðinn til að stýra dótturfélagi Íslenskrar erfðagreiningar. Lítið hefur farið fyrir Hannesi síðan í efnahagshruninu haustið 2008 en hann var mjög umsvifamikill á árunum fyrir það. „Hannes er búinn að vera í sex ár í sóttkví. Það þarf að nýta þá þekkingu sem strákurinn hefur,“ sagði Kári Stefánsson, forstjóri Íslenskrar erfðagreiningar við Viðskiptablaðið, sem greindi frá ráðningunni. Hannes starfaði í byrjun aldarinnar sem aðstoðarforstjóri fyrirtækisins.

Hvítir kvarta í Suður-Afríku

Atli Þór Fanndal 

fanndal@skastrik.is

Hópur hvítra Suður-Afríkubúa sem kalla sig Rauðan október telja verulega halla á réttindi hvítra í Suður-Afríku. Hópurinn stóð fyrir mótmælum víðs vegar í landinu fyrr í mánuðinum en forsvarsmenn hópsins mótmæla því sem þau kalla „miskunnarlausa slátrun og kúgun á hvíta minnihlutanum í Suður-Afríku.“ Barátta hópsins hefur eðlilega getið af sér umræður um kynþáttafordóma. 



Saga Suður-Afríku er saga þrælahalds, misskiptingar og kúgunar hvíta minnihlutans á svörtum íbúum landsins. Enn í dag er misskipting í landinu einhver sú mesta sem fyrirfinnst og þrátt fyrir afnám kynþáttaaðskilnaðarstefnunnar (e. Apartheid) er auður hvítra í Suður-Afríku langsamlega meiri en svartra. Nefna má að hvítir lifa almennt við mun betri aðstæður í landinu og þéna að meðaltali sex sinnum meira en svartir. 



Hvítir eins og flugur

Tónlistarmaðurinn Steve Hofmeyr er einn þeirra sem telur hvíta minnihlutann ofsóttan í landinu. „Í stuttu máli sagt þá er minn þjóðflokkur að deyja - eins og flugur,“ skrifaði Hofmeyr á vefinn nýlega. „Við deyjum á hraða sem við áttum okkur ekki einu sinni á sjálf. Að þessu sinni á friðartímum. Á stríðstímum lét okkar fólk ekki lífið í sama mæli og nú. Í engu stríði höfum við [hvítir] notið ávaxta þess að vera fleiri en óvinurinn. Fámennur þjóðflokkur minn barðist gegn fjölmennum her. [Við börðumst gegn ættbálkum] Xhosa og Zulu tvisvar og síðar Bretum. Lífum var fórnað í þessum stríðum, þessum blóðugu stríðum. Við sigruðum í sumum orustum en töpuðum öðrum,“ skrifar Hofmeyr og bætir við að fámennar þjóðir og þjóðflokkar þurfi ekki að missa mörg líf til að finna tilfinnanlega fyrir því. 



Tónlistarmaðurinn á ásamt fleirum þátt í að samtökin Rauður október fara vaxandi í landinu. Hins vegar er varla nokkuð rétt sem kemur fram í skrifum og ræðum forsvarsmanns hópsins. Ofbeldisglæpir eru gríðarlegt vandamál í Suður-Afríku og þar eru morð ekki undanskilin. Hins vegar er alrangt að hvítir íbúar landsins séu líklegri til að vera myrtir; hvað þá að gerendurnir séu ávallt svartir. Hofmeyr birti kökurit með færslunni sem að hans sögn sýnir hlutfall svartra sem drepnir voru á 60 ára tímabili Apartheid-stjórnarinnar í samanburði við morð svartra á svörtum á sama tímabili, auk þess sem hann telur upp morð á hvítum framin af svörtum árin eftir fall Apartheid-stjórnarinnar. Fullyrðingar Hofmeyrs eru í grófum dráttum uppspuni frá  rótum og í besta falli hálfsannleikur. 



Vefsíðan Africacheck gerði tilraun til að athuga réttmæti kökurits Hofmeyr en hann neitaði að greina frá því hvaðan upplýsingarnar kæmu. Hins vegar hefur komið í ljós að upplýsingarnar eru sóttar til Vusile Tshabalala, sem að sögn hvítra öfgamanna og þjóðernissinna er blaðamaður sem árið 2001 á að hafa afhjúpað lygar sem dreift hefur verið um ofbeldi Apartheid-stjórnarinnar gegn svarta minnihlutanum. Hvergi kemur fram hvar Tshabalala á að hafa birt greinina og ekki virðist sem blaðamaðurinn hafi skrifað nokkuð annað.



Hvítir eru öruggari

Engar trúverðugar tölur styðja hugmyndir Rauðs októbers um að hvítir Suður-Afríkubúar séu í meiri hættu en svartir á að vera myrtir. Í tölum Rannsóknarmiðstöðvar um glæpatíðni og öryggisrannsóknir kemur fram að tæplega tvö prósent þeirra sem myrtir eru í Suður-Afríku eru hvítir þrátt fyrir að tæplega níu prósent íbúa landsins séu hvítir.

Ríkisháskóli Aþenu hættir allri starfsemi

Atli Þór Fanndal 

fanndal@skastrik.is



Ríkisháskóli Aþenu hefur hætt allri starfsemi í kjöfar niðurskurðarkrafna grískra yfirvalda sem tóku gildi í lok september. Yfirstjórn háskólans taldi ekki nokkra leið að reka skólann áfram samhliða kröfu um verulega fækkun starfsfólks í stoðþjónustu skólans sem og á stjórnunarstigi. 



Ríkisháskólinn í Aþenu er ekki eini skólinn sem látið hefur í ljósi óánægju vegna niðurskurðaráætlana yfirvalda. Starfsmenn átta háskóla hafa vikum saman lagt niður vinnu í mótmælaskyni við boðaðan niðurskurð og uppsagnir starfsfólks. Yfirstjórnir fjölda háskóla hafa einnig ákveðið að loka skólunum fremur en að halda áfram rekstri samkvæmt nýrri fjárhagsáætlun. Þeir eru, auk Ríkisháskólans, Tækniháskóli Aþenu, Aristótelesarháskóli í Thessaloniki-borg, Patrasháskóli, Háskólinn á Krít og Viðskiptaháskóli Aþenuborgar.



1300 missa vinnuna

Yfirvöld í landinu ætla sér að fækka fólki í stjórnunarstöðum háskólanna um rúmlega 1300 á næstunni. Það telja skólarnir ótækt. Gríska blaðið Eleftherotypia bendir enn fremur á að gangi niðurskurðurinn eftir verði þriðjungi þeirra starfsmanna sem ekki kenna við skólana sagt upp. Blaðið nefnir að það þýði að fjöldi nemenda í grískum háskólum á móti hverjum starfsmanni verði sexfaldur miðað við breska háskóla. Meðal þeirra sem sagt verður upp eru bókasafnsverðir, starfsmenn tölvu- og tæknideilda ásamt öryggisvörðum, þýðendum og starfsfólki rekstrardeilda.





Færanlegur hópur

Grísk yfirvöld segja fólkinu ekki formlega upp í fyrstu. Þeir sem verða fyrir því að starfstöð þeirra er lögð niður verða færðir í flokk færanlegra starfsmanna. Það þýðir að leitast er við að færa þá yfir til annarra stofnana innan stjórnsýslunnar. Hins vegar er nokkuð ljóst að staða gríska ríkisins er sú að starfsfólki er fækkað alls staðar og skorið niður mjög víða. Það að lenda í færanlega hópnum jafngildir því í langflestum tilvikum uppsögn.



Stuðningur frá Íslandi

Félag prófessora við ríkisháskóla, sem starfrækt er á Íslandi, hefur sent frá sér ályktun til stuðnings grískum kollegum sínum. Þar segir meðal annars: „Framtíðarhagvöxtur og velmegun þjóðanna í framtíðinni ræðst af gæðum þeirrar menntunar sem ungmenni viðkomandi þjóðar njóta. Það er ekki með nokkru móti ásættanlegt að bjóða upp á annars flokks menntun og annars flokks kennslu.“ Þá tekur félagið undir með yfirstjórn Ríkisháskólans í Aþenu um að frekar skuli loka skólanum en halda áfram rekstri á kostnað gæða. Yfirstjórn Ríkisháskólans í Aþenu segir einfaldlega ekki hægt að bjóða upp á ásættanlegt gæðastig á rannsóknum og kennslu með þeim fjármunum sem skólanum er skammtaður.





Undanfari einkavæðingar

Stuðningsfólk grísku háskólanna er gagnrýnt á þá stefnu stjórnvalda að skera harkalega niður í menntakerfi landsins og telur að með því sé verið að fórna langtímahagsmunum fyrir skammtímagróða. Þá óttast margir að harður niðurskurður til handa háskólum sé í raun undanfari mikillar einkavæðingar þar sem hann muni opni á sölu skólanna til einkaaðila. Staða ríkissjóðs í Grikklandi er afar slæm og því ekki ólíklegt að yfirvöld taki vel í sölu eigna og aukinn einkarekstur. Bandaríska blaðið The Chronicle of Higher Education greinir frá því að einkareknar stofnanir séu þegar farnar að láta vita af sér í Grikklandi og því sé ef til vill ekki langt í að einkareknir háskólar taki þar til starfa. Einkafyrirtæki geta samkvæmt grískum lögum ekki kallað sig háskóla eða komið þannig fram en mörg fyrirtæki nýta sér þó glufu í lögunum og kalla sig stofnanir eða samtök um æðri menntun. Chronicle of Higher Education segir enn fremur að slík fyrirtæki séu þegar farin að kalla eftir viðurkenningu og bíði eftir að grísk yfirvöld heimili einkarekstur háskólakerfisins.

Kynslóð aumingja og ofgnóttar

Atli Þór Fanndal

fanndal@skastrik.is



Nú þegar er búið að finna upp rokkið og pönkið, hipparnir eru komnir og farnir, Ísland orðið sjálfstætt, rauðsokkur stignar fram, stríðinu lokið, tyggjó komið til landsins, knörrin sigld úr landi og þotan flogin inn. Hvað er þá eftir handa okkur að berjast fyrir? Snúumst við bara í kringum okkur sjálf?



Þetta eru spurningarnar sem fjallað er um í verki Ásrúnar Magnúsdóttur, Köru Hergils og Védísar Kjartansdóttur, Aumingjakynslóðin. Reyndar leitast verkið ekki sérstaklega við að svara spurningunum en það varpar sannarlega ljósi á hugsun, metnað og áhugasvið aldamótakynslóðarinnar - þeirrar sem allt hefur fengið og engu mótmæti kynnst og samanstendur að miklu leyti af aumingjum með gervivandamál.



Ekki áreynslulaust fyrir áhorfendur

Það vakti athygli að verk sem skrifað er af og fyrir kynslóð aumingja, sem aldir eru upp af Youtube, Facebook og tístumítum, er ekkert sérstaklega áreynslulaust fyrir áhorfendur. Verkið er sett upp í sal Þjóðleikhúskjallarans og leikið víða um salinn. Þannig deildi blaðamaður borði með Theódóri Sölva Thomassyni, leikara í verkinu. Á næsta borði var Sigurður Arent Jónsson en í hvert sinn sem hann lék lýsti kastari í augu okkar sem sátum á mínu borði. Við inngang salsins lék svo Gígja Jónsdóttir. Verkið fer nær ekkert fram á eiginlegu sviði eða ákveðnum stað í salnum heldur þarf áhorfandinn stöðugt að færa sig til til að hafa yfirsýn og leita að næstu senu. Ég nefni þetta ekki sem löst á verkinu heldur vakti það athygli mína að verk sem samið er fyrir og af kynslóð sem er að sögn gerilsneydd af leti og athyglisskorti krefjist svo mikils af áhorfendum. 



Samfelldan söguþráð er ekki að finna í verkinu. Það samanstendur fyrst og fremst af örsögum flytjenda, sem sumar voru heildstæðar og með sjáanlegan tilgang en aðrar ekki. 



Sokkabrúða og langlokur

Meðal framsögumanna er Sigurður Arent Jónsson sem þrátt fyrir góða rödd og fína framkomu náði ekki að höfða til blaðamanns. Ræða Sigurðar var fremur samhengislaus en þróaðist yfir í hreint og beint tilgangsleysi þegar sokkabrúða var dregin fram. Sigurður lék með brúðuna undir hljóðupptökum í talsverðan tíma. Hljóðið var ekki í sérstöku samhengi við framsögu hans og ekki var heldur sjáanlegur tilgangur í brúðunni, annar en hugsanlega ódýr hlátur. Það verður þó að teljast Sigurði til tekna hversu öruggur hann var í framkomu og salurinn fylgdi honum og hló. Hafi áhorfendur ekki leitað að sérstökum tilgangi í örsögu Sigurðar er lítið út á hann að setja.



Tónlistarkona framtíðarinnar

Gígja Jónsdóttir þótti mér leika hreint út sagt frábæra persónu. Gígja kom fram í leikritinu sem ung draumórakona sem ákveður, að því er virðist upp úr þurru, að tileinka sér raftónlistargerð. Í framsögu hennar mátti greina að ástæðan væri langt því frá, og raunar alls ekki, aðdáun hennar á tónlistarforminu. Miklu frekar dáist hún að útliti og ímynd þeirra sem framleiða tónlistina. Unga konan sýnir þannig ótrúlegan metnað í metnaðarleysi sínu. Hún virðist hafa valið tónlistarstefnu sem að hennar mati krefst ekki sérstakrar þekkingar á tónlistarsköpun. Þá þarf hún ekki að leggjast í mikil tækjakaup til að geta sinnt sköpuninni – allavega ekki fyrst um sinn – sem um leið krefst ekki sérstakra breytinga á neyslumynstri hennar. 



Persóna Gígju talar fjálglega um hvernig raftónlist er og skuli vera. Að hennar mati, sem þó vill slá í gegn og verða fræg fyrir sköpun raftónlistar, er slík tónlist bara einhver tónlistarblanda. Þá lýsir hún því hvernig hún byrjaði að blanda tónlist með fríu forriti en fann fljótt að hún væri orðin allt of góð fyrir forritið. Það er sérstaklega spaugilegt í ljósi þess að tónverkið sem unga konan spilar í upphafi sögunnar er raunar alls ekki hennar. Þrátt fyrir dans, hopp og skopp við tónblöndunartæki með blikkljósum og risastór heyrnartól á höfði gerir hún í raun ekki neitt. Þegar forritið fría er farið að halda aftur af framadraumum tónlistarkonunnar, sem þó hefur ekkert framleitt, nær hún sér í nýtt forrit til tónlistarsköpunar. Það kostar 100 þúsund krónur en tónlistarkona framtíðarinnar stelur því að sjálfsögðu.



Stafræna kynslóðin

Aumingjakynslóðin fjallar um þá sem fæddir eru á níunda og tíunda áratugnum, það er að segja fólk sem í dag er á þrítugsaldri. Það ætti því ekki að koma á óvart að internetið, Facebook og símar koma við sögu. Ævar Þór Benediktsson stendur upp úr í leikritinu en fyrir sýninguna hafði Ævar augljóslega flett áhorfendum upp á Facebook. Þannig rekur Ævar innbyrðis tengsl áhorfenda með aðstoð Facebook. Með spaugilegum hætti og oft fjarstæðukendum bendir hann áhorfendum á týnda sálufélaga um leið og hann afhendir fjölda fólks glóbönd til að auðvelda þeim leitina hvert að öðru. Framsaga Ævars er bráðfyndin og raunar nauðsynleg fyrir verk sem hefur það yfirlýsta markmið að fjalla um Facebook-kynslóðina. Ævar færir hið stafræna yfir í raunheima með leik sínum, sem er mjög viðeigandi fyrir kynslóð, að blaðamanni meðtöldum, sem er svo tengd að hún hefur ekki rænu á að slökkva á GSM-símum í þá tæpu tvo tíma sem sýningin stendur yfir. 



Ágæt skemmtun en varla heildstætt verk

Heilt á litið er Aumingjakynslóðin ágætis skemmtun. Það er hins vegar hvorki heildstætt verk né sérstök ádeila þótt inn á milli birtist hreint út sagt frábærar persónur. Því miður er verkið viðvaningslegt á köflum og jafnvel þjakað af sýndarmennsku þar sem meira púðri er eytt í tilraunir en gæði verksins. Betra hefði verið að skilgreina tilgang hverrar persónu og sögu þeirra. Á köflum er áþreifanlegt að sé eitthvað plan í gangi er það varla útpælt. Ég naut verksins engu að síður og skemmti mér vel. Ég hafði gaman af nálægðinni við flytjendur sem bætti við upplifunina. Á mínu borði sat eins og áður segir Theódor Sölvi sem flutti sinn hluta verksins í næsta stól. Í þau skipti sem hann kom fram varð ég óneitanlega hluti af leikmyndinni. Það sama á auðvitað við um aðra áhorfendur og flytjendur og ég efast um að nokkur áhorfandi hafi komist hjá því að finnast hann sjálfur vera til sýnis. 

Í ógnadjúpi geimsins

Ragnar Trausti Ragnarsson

ragnartrausti@skastrik.is



Allt frá árdögum kvikmyndalistarinnar hafa menn reynt að endurskapa dulúð og fegurð geimsins með sjónrænum brellum. George Méliès gerði það í myndinni Voyage dans la Lune (Ferðinni til tunglsins) árið 1902 og nú hundrað og ellefu árum síðar gerir mexíkóski leikstjórinn Alfonso Cuarón slíkt hið sama í þrívíddarmyndinni Gravity (Þyngdarleysi), sem byggir á frumsömdu handriti hans og sonar hans, Jonás Cuarón. Það er því óhætt að segja að geimurinn hafi heillað kvikmyndagerðarmenn frá upphafi.

 

Gravity hefur hlotið gríðarlega góða dóma og slegið aðsóknarmet í Bandaríkjunum en þar í landi hafa ekki selst jafn margir miðar á neina mynd sem frumsýnd hefur verið í október. James Cameron, sem frægastur er fyrir að hafa leikstýrt Titanic og Avatar, hefur sagt að Gravity sé besta geimmynd sem hann hafi séð. Nú er svo komið að margir telja að myndin muni hreppa fjöldan allan af Óskarsverðlaunum. Meðal annars skrifaði kvikmyndagagnrýnandinn Ramin Setoodeh grein í Variety þar sem hann lýsir því yfir að Sandra Bullock sé líkleg til þess að hreppa verðlaunin fyrir besta leik í aðalhlutverki. Hann segir enn fremur að Gravity sé ekki eingöngu óður til kvikmyndalistarinnar heldur líka til leikhæfileika Söndru Bullock, sem hefur sýnt að hún er ein besta leikkonan í Hollywood í dag. Annar gagnrýnandi, Peter Kneg hjá Indiewire, telur líklegt að myndin muni allavega hljóta fjölmargar tilnefningar, þar á meðal sem besta myndin. Einnig verður að teljast líklegt að myndin hljóti tilnefningar fyrir tæknivinnslu. Þessar vinsældir og það lof sem myndin hefur fengið hefur komið leikstjóranum sjálfum á óvart en í viðtali við The Telegraph sagði Cuarón að hann hefði ekki búist við þessum góðu viðtökum.



Út í geim



Það hefur varla farið fram hjá neinum að Gravity gerist í geimnum. Þar þrífst ekkert líf og þögnin er allsráðandi. Geimurinn er því stórhættulegur. Eftir þessar útskýringar, sem koma fram í upphafi myndarinnar, birtist á tjaldinu fallegt skot af jörðinni þar sem hún mætir geimnum og algjör þögn ríkir. Undir hljómar drungaleg tónlist sem verður jafnt og þétt meira áberandi og leiðir áhorfandann loks inn í myndina með miklum látum. Honum er þannig skotið inn í söguna, á vissan hátt út í geim, og þar er honum haldið föstum í söguheimi leikstjórans allt til enda.

 

Eftir þetta áhrifamikla upphafsskot sjáum við geimferju og þrjá geimfara fyrir utan hana að vinna við Hubble-sjónaukann. Hér hefst samfellt skot sem varir í um það bil sautján mínútur. Á þeim tíma eru persónurnar kynntar til sögunnar og loks dynja ósköpin yfir. 



Við kynnumst Ryan Stone (Sandra Bullock) sem keppist við að koma tölvubúnaði í samband og á meðan svífur hinn reyndi geimfari Matt Kowalski (George Clooney) um og fylgist grannt með. Hann er fagmaður fram í fingurgóma en hikar þó ekki við að grínast í talstöðina. Stone er andstæða hans, óörugg og kvíðin því hún er í sinni fyrstu geimferð. Stjórnstöðin í Houston greinir síðan frá því að Rússar hafi skotið niður gervihnött og brak úr hnettinum þeysist nú í átt til þeirra. (Hér er vert að minnast á að hinn góðkunni leikari Ed Harris ljáir stjórnstöðinni í Houston rödd sína.) Fljótlega verður öllum ljóst að það sem átti að vera hefðbundin geimferð breytist í algjöra martröð þegar brak úr gervihnettinum fer að skella á geimfarinu og barátta Stone við að halda lífi í geimnum hefst.

 

Flókna rýmið



Þetta samfellda skot í upphafi er svo margslungið og flókið að ómögulegt er að átta sig almennilega á því fyrr en við annað áhorf. Línurnar eru lagðar með því og þau skot sem fylgja í kjölfarið eru líka löng og sparlega er farið með klippingar. Hér er Cuarón á heimavelli en hann hefur mjög góð tök á svona flóknum atriðum. Margir kannast eflaust við kvikmyndatökuna í Children of Men (2006) og fræga bílaatriðið þar sem kvikmyndatökuvélin flýtur óhindrað inni í bíl í skoti sem varir í fjórar mínútur. Segja má að Curaón hafi tekið við kyndlinum af Brian De Palma, Martin Scorsese og Stanley Kubrick ásamt fleirum þegar kemur að löngum flóknum tökum. Cuarón nær þó öðrum hæðum en þessir kumpánar því hið langa samfellda skot í Gravity gerist vart flóknara og hæfileikar kvikmyndatökumannsins skipta þar auk þess máli. 



Kvikmyndatökumaðurinn Emmanuel Lubezki hefur unnið með Cuarón í langan tíma og sá meðal annars um kvikmyndatökuna í Children of Men. Hér sýnir hann og sannar að hann er einn sá besti í bransanum í dag. Hann hefur gott auga fyrir samsetningu skota og í þessum löngu, flóknu skotum nær hann alltaf að ramma inn viðfangsefnið án þess að áhorfandinn verði meðvitaður um tæknina sem liggur að baki. Jafnframt hefur Lubezki gott vald á lýsingunni en kvikmyndatökumönnum reynist oft erfitt að lýsa í litlum rýmum vegna þess að erfitt er að fela ljósin og láta viðfangsefnið um leið líta vel út. Lubezki fer létt með þetta. Hann nær að skapa trúverðuga lýsingu inni í geimförunum og lætur viðfangsefnið líta vel út án þess að tapa raunsæinu.



Sjónarspilið



Tæknibrellurnar eru vel útfærðar, sem sést best á því að áhorfendur gleyma sér í sögunni og verða aldrei fullkomlega meðvitaðir um að það sem sést á skjánum er meira og minna tilbúningur. Sviðsmyndin (e. production design), sem er í höndum Andys Nicholson, hjálpar líka til. Í þessu samhengi má nefna að geimförin líta út fyrir að vera gróf og gerð af mönnum en ekki tölvum og vinnan sem lögð hefur verið í smáatriðin í vistarverum geimfaranna skapar mjög trúverðugt umhverfi. Þrívíddarbrellur eru notaðar sparlega og á alltaf á hárréttum stöðum, til að mynda þegar geimbrakið skýst í átt að tökuvélinni. Nauðsynlegt er að sjá myndina í þrívídd og óskandi væri að hér á landi væri IMAX kvikmyndahús svo brellurnar gætu notið sín til hins ítrasta.



Hljóðheimurinn



Þögn ríkir í geimnum en hljóðið í myndarinni er hannað á mjög hugvitsamlegan hátt. Hljóðhönnuðurnir Glenn Freemantle og Skip Lievsay fengu það verðuga verkefni að skapa hljóðheim myndarinnar. Þeir komust að því að þó að ekkert hljóð geti borist í geimnum getur líkaminn sjálfur leitt hljóð þegar hlutir eru snertir. Glenn Freemantle minnist á þetta í viðtali við The Verge: „Það sem er svo frábært við myndina er að þú heyrir hljóðin innan frá. Lögð er áhersla á að við heyrum andardrátt og hjartslátt Söndru Bullock. Þannig skapast hljóðheimur myndarinnar þegar persónurnar snerta hluti sem þýðir að við upplifum hljóðin í gegnum persónurnar.“ Sá hljóðheimur sem skapast er því mjög sérstakur – líkt og hátalararnir séu undir vatni. 



Ekki er hægt að ljúka umfjöllun um tæknibrellur myndarinnar án þess að minnast á þátt eftirvinnslufyrirtækisins Framestore. Þar starfa nokkrir Íslendingar sem komu að gerð myndarinnar og Daði Einarsson hafði meðal annars yfirumsjón með nokkrum verkefnum.



Upplifun geimfara



Greinilegt er að áhersla á raunsæi var mikil við gerð myndarinnar. Því er áhugavert að lesa umfjöllun alvöru geimfara um myndina en Forbes birti gagnrýni eftir Garrett Reisman, sem var geimfari hjá NASA. Reisman segir geimgönguna í myndinni þá raunverulegustu sem hann hafi séð í leikinni kvikmynd. „Það er ótrúlegt hvað myndin nær mörgum hlutum rétt. Þegar Stone snýr tveimur súrefnislokum í Soyuz-björgunarhylkinu eru það hárréttir lokar. Hún ýtir á hárrétta takka þegar hún vill beina farinu á rétta braut, takkarnir eru meira að segja merktir rétt og umhverfið innan í Soyuz og Alþjóðlegu geimstöðinni (ISS) er raunverulegt,“ segir Reisman. Hann bendir þó á að myndin taki sér að sjálfsögðu skáldaleyfi þegar kemur að ákveðnum eðlisfræðilögmálum. „Stærstu mistökin sem gerð eru í myndinni eru þau að þegar geimfararnir hoppa frá einu geimfari til annars er það látið líta út eins og það sé ekkert mál. Raunin er sú að slíkar hreyfingar í geimnum þarfnast mikils krafts og gríðarlegrar nákvæmni,“ bendir Reisman á. Að sjálfsögðu er við því að búast að Hollywood-mynd fylgi ekki öllum eðlisfræðilögmálum en af grein Reismans að dæma sleppur myndin ansi vel frá slíkri gagnrýni.



Undir áhrifum



Fyrirvari til lesenda: Eftirfarandi texti inniheldur ítarlega umfjöllun um myndina og gæti skemmt fyrir þeim sem ekki hafa séð hana.



Í Gravity má greina áhrif frá myndinni 2001: A Space Odyssey (1968) eftir Stanley Kubrick en þar er einnig sögð saga af geimfara sem reynir að komast lífs af í geimnum. Áhrifin sjást til að mynda í löngum tökum, þögn og því raunsæi sem lagt er upp með. Kubrick var líka meðvitaður um að ekkert hljóð heyrist í geimnum, enda ríkir þögn í mörgum atriðum í 2001, og löng taka af hringlaga geimfari í upphafi þeirrar myndar kallast á við upphafsskotið af geimfarinu í Gravity. Hægt er að geta sér þess til að Cuarón vísi beint til myndar Kubricks þegar Stone fer í fósturstellingu líkt og stjörnubarnið sem birtist í lok 2001. Hringlaga hurðin á bak við hana vísar svo til móðurlífsins. Auk þess er hægt að sjá ákveðnar hugmyndir í Gravity sem Cuarón sækir til Solyaris (Andrei Tarkovsky, 1972). Þá á ég sérstaklega við atriðið þegar ímyndunarafl Stone fer á fullt á meðan hún situr ein inni í björgunarhylki og eftirmynd Kowalskis birtist henni. Enn fremur tekst hún á við ástvinamissi líkt og Kris Kelvin í Solyaris. Þá má nefna að George Clooney tengist Solaris sterkum böndum en hann lék í endurgerð myndarinnar sem kom út árið 2002.

 

Upprisan



Sú hugmynd að láta persónu Bullock vera fasta í geimnum, í algjöru þyngdarleysi og tómarúmi, er myndhverfing fyrir tilfinningar persónunnar. Hún hefur misst dóttur sína og segir sjálf frá því í myndinni að hún keyri stefnulaust um nágrenni sitt eftir hvern einasta vinnudag. Hún upplifir því tómarúm í lífi sínu eftir missinn. Barátta hennar og ferðalag í myndinni leiðir til þess að hún lærir að takast á við ótta sinn og elska lífið upp á nýtt. Í lok myndarinnar rís hún upp úr vatni sem er tákn endurfæðingar. Baráttan hefur breytt henni og hún hefur öðlast styrk til að takast á við lífið á ný. Ferðalag hennar í geimnum er því einnig persónulegt ferðlag.



Þessi tvöfalda einangrun persónunnar í geimnum og á jörðu niðri gerir persónu Bullock áhugaverða og áhorfendur upplifa sterka samkennd með henni. Af því leiðir að áhorfendur vona innilega að hún komist heil heim og byrji upp á nýtt. Túlkun Bullock á persónunni er innileg og raunsæ og hún skilar svo sannarlega sínu með magnaðri frammistöðu.



Um tilgang lífsins



Spennan í myndinni er umfram allt sköpuð með togstreitu milli andstæða, bæði í myndfletinum og frásögninni: þögn á móti hávaða, þyngdarleysi á móti þyngd, jörð og geimur, líf og dauði. Þessi andstæðupör hafa mikil áhrif á upplifun áhorfenda og líkt og persónur myndarinnar upplifa þeir óöryggi sökum þess að andstæðurnar eru svo sláandi. Þetta þema notaði Kubrick meðal annars í 2001 þar sem megináherslan var á andstæðurnar maður og vél.



Það er ekki oft sem kvikmynd fær mann til að hugsa um lífið hér á jörðu niðri. Á einum stað í myndinni bendir Kowalski á að við munum öll deyja. Þetta er köld staðreynd, sem vekur upp spurningar um hvernig við viljum lifa lífinu. Við viljum jú öll vera í góðum tengslum við fólkið okkar og enginn vill lifa í einangrun. Þegar tæknin er tekin frá okkur, hvort sem það er Facebook eða gervihnettir, stöndum við mannfólkið eftir, fólk af holdi og blóði, og það er það sem skiptir máli – það er að segja að komast af og njóta lífsins á meðan við getum. Gravity tekst því að vissu leyti á við stóru spurninguna um tilgang lífsins en býður einnig upp á sjónarspil sem á sér ekkert fordæmi í kvikmyndasögunni.

